
నావినతికిఁ బరితుష్టుం

డావిబుధకులావతంసుఁ డానతి యిచ్చెన్.

	వ.	
 తత్ప్రకారంబు వినుపించెద నాకర్ణింపుము.

	శా.	
ఏయేలక్ష్యములందు శాస్త్రనియతం బేస్థానకం బుర్విలో

నాయాలక్ష్యవిభేదనంబు వివరం బాస్థానకంబైన మే

లై యుండుం జిరకాలసంస్థితికి బ్రత్యాలీఢ మిష్వాసదీ

క్షాయుక్తిన్ సమ మాదిమంబు నిఖిలస్థానంబులం దారయన్.

	క.	
శ్రుతులకు నోంకారము వలెఁ

గృతులకు శ్రీకార మెసఁగురీతి సమపద

స్థితినిఖలస్థానములకు

హితగతి ప్రథమాంగ మగుచు నిల విలసిల్లున్.

	వ.	
అని యానతిచ్చి తత్సమయసమాపాదితప్రమోదపరాయత్తచిత్తుండై

వెండియు.

	మ.	
క్షితిజాగ్రంబునఁ గృత్రిమం బయిన పక్షిన్ లక్ష్యముంగా సమ

స్థితి సంథానము సేయు కౌశలము కీర్తించెన్ మహాకూపపా

తితకార్తస్వరకందుకంబు దృఢశక్తిన్ మండలస్థానక

స్థితి బాణమ్ముల దిప్చు నేర్పును బ్రబోధించెన్ రహస్యంబునన్.

	వ.	
మఱియు నీదృశంబులగు విన్నాణంబులు పెక్కు లుపదేశించినం గృతా

ర్థుండనై వచ్చి భవాదృశరాజకుమారసమక్షంబునం గూపపతితంబగు

కందుకంబును, మణిమయంబగు నంగుళీయకంబునుం దిగిచితి, నది

గారణంబుగాఁ గృపగాంగేయానుమతంబున భవత్ప్రముఖకుమార

వర్గంబున కాచార్యకం బొనర్చుచున్నవాఁడ, మద్భాగ్యంబుపెంపున

నీయట్టి శిష్యునిం బడసి యీ దృశంబులగు ధనుఃకళావైదగ్ధ్యంబు

లుపదేశింపం గాంచితి, నీవలన నామనోరథంబు సఫలంబు గాఁగల

దని మృదుమధురభాషణంబులం బ్రబోధించు నాచార్యుం గాంచి

వినయావనతవదనుండై పుత్రుం డిట్లనియె.

		 ఈ పేజీలో చివరి మార్పు 27 జూన్ 2021న 05:59కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

